Sedmični izvještaj polena za područje Zeničko-dobojskog kantona

Podaci sa mjernih stanica za polen Tešanj, Zenica i Visoko
Za period: ponedjeljak, 25. maj 2026. godine - nedjelja, 31. maj 2026. godine

Sezona polena trava u punom jeku – visoke koncentracije na svim mjernim stanicama!

Izrazito suho i toplo vrijeme sa dnevnim temperaturama i do 300 C uz blagi vjetar stvorilo je povoljne uslove za snažnu polinaciju trava u protekloj sedmici.
Trave predstavljaju veliku skupinu biljaka čije razdoblje cvatnje traje od kasnog proljeća do kasne jeseni.
Širom svijeta evidentirano je preko 12 000 vrsta trava na različitim staništima i oblicima rasta i čiji su cvjetovi organizirani u klasove, metlice ili grozdove.
Vrste koje se najčešće nalaze na ovim prostorima:
Lisičiji repak (Alopecurus), mirisavka (Anthoxantum) francuski ljulj (Arrenattherum), livadne trave (Poa), divlja zob (Avena fatua) višegodišnji ljulj (Lolium) ježevica (Dactylus), visoka vlasulja (Festuca), vunasta trava (Holcus), lisičiji repak ( Phelum), zubača (Cynodon) i mnoge druge.
Polen trava je dominirao u polenskom spektru na svim mjernim stanicama.
Potpuno očekivano najveće učešće polena trava bilo je na području Tešnja od čak 62 % od ukupne količine svih polena u toku izvještajne sedmice te 48 % u Zenici i 47 % na području Visokog. Zbog florističkog sastava i obilja vještačkih i prirodnih livada te samog geografskog položaja Visokog ukupna sedmična količina polena trava na ovom području iznosila je blizu 800 pz/m3 vazduha sa največom dnevnom koncentracijom polena od 166 pz/m3 vazduha dostignuta dana 28.05.
Četinari (bor, jela, smrča) poznati po visokoj količini polena, uspjeli su otpustiti većinu preostalog polena te polahko ali sasvim sigurno prepuštaju primat vodećeg onečišćivaća zraka polenu trava.
U Tešnju polen četinara od blago umjerenih koncentracija na početku sedmice snižen je na nivo niskih koncentracija do kraja sedmice sa tendencijom daljnjeg snižavanja.
Na području Zenice pravo šarenilo kada je u pitanju polen četinara.
U početku blago visoke koncentracije, sredinom sedmice umjerene i niske koncentracije polena četinara na kraju sedmice, što nam ukazuje da će se i na ovom prostoru nastaviti trend pada.
Nešto drugačija situacija je u Visokom, dijelom zbog veće nadmorske visine pa četinari kasnije ulaze u cvatnju, dijelom i zbog velikog broja stabala četinara zasađenih na gradskom području odnosno u neposrednoj blizini gdje je postavljena mjerna stanica za polen, zbog čega polen četinara još uvijek ima značajnije učešće u polenskom spektru.
Polen četinara u Visokom prisutan je u visokim koncentracijama na početku sedmice a u ostatku sedmice u umjerenim.
Otpuštanje polena zeljastih korovskih biljaka također je sada započelo. Posebno polen bokvice (trputac), čijem polenu se jako raduju pčele medarice.
Kao što je tipično za bokvicu, pojavljuje se kroz duži vremenski period odnosno nakon svake košnje travnih parkovskih površina, lokalno su zabilježene niske koncentracije (Zenica), niske do blago umjerene (Tešanj) i umjerene koncentracije tokom cijele sedmice u Visokom 
Količina polena koprive sve je više prisutna i to u niskim do blago umjernim koncentracijama u Zenici i Visokom do umjerenim koncentracijama u Tešnju.
Druge vrste polena također su bile prisutne, uglavnom u niskim koncentracijama (kiselice) ili pak u tragovima (javor, joha, breza, grab, čempres, orah, platani, hrast i vrba).
Polenski spektar dodatno su obogatili: zova (bazga), rajsko drvo (Ailanthus) gledičija, polen štitarki (Apiaceae).
Sitnolisne lipe (Tilia) i pitomi kesteni (Castanea) počinju cvjetati i oslobađati svoj prvi polen i time se završava cvatnja drvenstih formi biljaka za ovu sezonu mjerenja polena. Osim polena jak su izvor nektara čemu se posebno raduju pčelari.
Ukratko, polen trava sada je dominantan problem za osobe alergične na polen. Količina polena je visoka u cijelom prostoru tokom suhih dana - približavaju se sezonski vrhunci. Počinje i oslobađanje polena iz zeljastih biljaka, dok se teška, ali bezopasna količina polena četinara postepeno smanjuje.
[bookmark: _GoBack]Za narednu sedmicu prema najavama meteorologa predviđa se promjenjivo vrijeme sa dosta oborina što će u značajnoj mjeri olakšati osobama alergičnim na polen trava i omogučiti bezbjednu šetnju bez straha od alergijskih neugodnosti.

